МОНГОЛ УЛСЫН ХУУЛЬ
2026 оны .. дугаар                                                                                        Улаанбаатар
сарын .. -ны өдөр			          		                                                   хот

ТӨВ БАНК /МОНГОЛБАНК/-НЫ ТУХАЙ ХУУЛЬД НЭМЭЛТ, 
ӨӨРЧЛӨЛТ ОРУУЛАХ ТУХАЙ ХУУЛИЙГ ДАГАЖ
 МӨРДӨХ ЖУРМЫН ТУХАЙ 
1 дүгээр зүйл.2026 оны 12 дугаар сарын 31-ний өдрийн байдлаарх Монголбанкны өөрийн хөрөнгийн дутагдлыг Засгийн газар 2031 оны 12 дугаар сарын 31-ний өдрийн дотор нөхсөн байна.
2 дугаар зүйл.Төв банк /Монголбанк/-ны тухай хуулийн 381 дүгээр зүйлд заасан Монголбанкны өөрийн хөрөнгийн дутагдлыг нөхөх зориулалттай Засгийн газрын тусгай үнэт цаасыг гаргах жил тутамын  хэмжээ нэг их наяд төгрөгөөс доошгүй, таваас доошгүй жилийн хугацаатай, гурван хувийн хүүтэй байна. 
3 дугаар зүйл.Урьдчилан тооцоолох боломжгүй нөхцөл байдлын улмаас төсвийн орлого буурах, эсхүл зарлага нэмэгдсэнээр тухайн жилийн төсвийн алдагдал 4 хувиар нэмэгдсэн тохиолдолд Монголбанктай зөвшилцсөний үндсэн дээр Засгийн газрын тусгай үнэт цаасны хүүгийн төлбөрийг 2028 оноос эхлэн гурав хүртэл жилийн хугацаанд хойшлуулж, хуримтлагдсан хүүг тухайн төсвийн жилийн эцэст уг үнэт цаасны үндсэн төлбөрийн үлдэгдэл дээр нэмж тооцно. 
4 дүгээр зүйл.Засгийн газрын тусгай үнэт цаасны хугацаа дуусмагц тухайн үнэт цаастай ижил хугацаатай үнэт цаасаар нэг удаа дахин санхүүжүүлж болно. 
5 дугаар зүйл.Засгийн газрын тусгай үнэт цааснаас үүсэх Засгийн газрын өр, хүүгийн зардлыг Засгийн газрын өрийн удирдлагын стратегийн баримт бичиг, төсвийн хүрээний мэдэгдэл, тухайн жилийн төсвийн төсөлд тусгаж батална.
6 дугаар зүйл.Төсвийн тогтвортой байдлын тухай хуульд заасан төсвийн тусгай шаардлагад Засгийн газрын тусгай үнэт цаасны үндсэн болон хүүгийн төлбөрийн өр, холбогдох зардлыг оруулж тооцохгүй.
7 дугаар зүйл.Засгийн газрын тусгай үнэт цаасыг эзэмшиж Монголбанкны өөрийн хөрөнгийн дутагдал нөхөгдсөнөөс хойш тасралтгүй хоёр жилийн хугацаанд Монголбанк цэвэр ашигтай ажилласан тохиолдолд Төв банк /Монголбанк/-ны тухай хуулийн 38 дугаар зүйлд заасны дагуу цэвэр орлогыг улсын төсөвт хуваарилна.
8 дугаар зүйл.Энэ хуулийг Төв банк /Монголбанк/-ны тухай хуульд нэмэлт, өөрчлөлт оруулах тухай 20... оны ... дугаар сарын ...-ны өдрийн хууль хүчин төгөлдөр болсон өдрөөс эхлэн дагаж мөрдөнө.

ТӨСВИЙН ТОГТВОРТОЙ БАЙДЛЫН ТУХАЙ ХУУЛЬД
НЭМЭЛТ ОРУУЛАХ ТУХАЙ

1 дүгээр зүйл.Төсвийн тогтвортой байдлын тухай хуулийн 6 дугаар зүйлд доор дурдсан агуулгатай дараах хэсэг, заалт нэмсүгэй:
1/6 дугаар зүйлийн 6.7, 6.8 дахь хэсэг:
"6.7.Төв банк /Монголбанк/-ны тухай хуулийн 381 дүгээр зүйл, Өрийн удирдлагын тухай хуулийн 261 дүгээр зүйлд заасны дагуу Монголбанкны өөрийн хөрөнгийн дутагдлыг нөхөх зориулалттай Засгийн газрын тусгай үнэт цаасны үлдэгдэл, хуримтлагдсан хүүг энэ хуулийн 6.1.4-т заасан төсвийн тусгай шаардлагад оруулж тооцохгүй.
6.8.Энэ хуулийн 6.3-т заасан Монголбанканд эзэмшүүлэх Засгийн газрын тусгай үнэт цаасны үндсэн болон хүүгийн төлбөрийг төсөвт тусгайлан тусгаж, энэ хуулийн  6.1.2-т заасан төсвийн тусгай шаардлагад  оруулж тооцохгүй.” 
2/6 дугаар зүйлийн 6.1.5 дахь заалт:
“6.1.5.Улсын Их Хурлаас баталсан төрөөс мөнгөний бодлогын талаар баримтлах үндсэн чиглэлд заасан үзүүлэлтийг хангасан байх.”

2 дугаар зүйл.Төсвийн тогтвортой байдлын тухай хуулийн 12 дугаар зүйлийн 12.4 дэх хэсгийн “тооцооны үндэслэл” гэсний дараа “Монголбанк Төв банк /Монголбанк/-ны тухай хуулийн 381 дүгээр зүйлийн 1 дэх хэсэгт заасан өөрийн хөрөнгийн дутагдлын хэмжээ, түүний шалтгаан, түүнийг шийдвэрлэх арга хэмжээний санал” гэж нэмсүгэй.

3 дугаар зүйл.Төсвийн тогтвортой байдлын тухай хуулийн 6 дугаар зүйлийн 6.3 дахь хэсгийн “баталгааны үлдэгдлийг” гэснийг “баталгааны үлдэгдэл, Монголбанкны өөрийн хөрөнгийн дутагдлыг нөхөх зориулалттай Засгийн газрын тусгай үнэт цаасны үндсэн болон хүүгийн төлбөрийн үлдэгдлийг” гэж өөрчилсүгэй.
4 дүгээр зүйл.Энэ хуулийг Төв банк /Монголбанк/-ны тухай хуульд нэмэлт, өөрчлөлт оруулах тухай 20... оны ... дугаар сарын ...-ны өдрийн хууль хүчин төгөлдөр болсон өдрөөс эхлэн дагаж мөрдөнө.

ӨРИЙН УДИРДЛАГЫН ТУХАЙ ХУУЛЬД
НЭМЭЛТ, ӨӨРЧЛӨЛТ ОРУУЛАХ ТУХАЙ
 
           1 дүгээр зүйл.Өрийн удирдлагын тухай хуульд доор дурдсан агуулгатай дараах зүйл, хэсэг, заалт нэмсүгэй:
1/12 дугаар зүйлийн 12.1.8 дахь заалт:
“12.1.8.Төв банк /Монголбанк/-ны тухай хуульд заасны дагуу Монголбанкны өөрийн хөрөнгийн дутагдлыг нөхөх.”
2/26 дугаар зүйлийн 26.13 дахь хэсэг:
“26.13.Засгийн газар энэ хуулийн 12.1.3-т заасан Засгийн газрын дотоод үнэт цаасны зах зээлийг дэмжих зориулалттай Засгийн газрын үнэт цаасыг Засгийн газрын өр, зээллэгийн дээд хэмжээ хэтрэхээс бусад тохиолдолд гаргах үүрэгтэй.”
3/261 дүгээр зүйл.
“261 дүгээр зүйл. Монголбанкны өөрийн хөрөнгийн дутагдлыг нөхөх Засгийн газрын тусгай үнэт цаас гаргах
261.1.Санхүү, төсвийн асуудал эрхэлсэн төрийн захиргааны төв байгууллага нь Монголбанкны өөрийн хөрөнгийн дутагдлыг нөхөх зорилгоор Засгийн газрын тусгай үнэт цаасыг гаргаж, Монголбанканд эзэмшүүлнэ.
261.2.Энэ хуулийн 261.1-д заасан Засгийн газрын тусгай үнэт цаасны дүнг тухайн төсвийн жилд шинээр үүсгэх Засгийн газрын өрийн болон зээллэгийн дээд хэмжээнд оруулж тооцохгүй.
261.3.Санхүү, төсвийн асуудал эрхэлсэн төрийн захиргааны төв байгууллага Засгийн газрын тусгай үнэт цаасны төлбөрийн талаар Засгийн газрын өрийн удирдлагын стратегид тусгах буюу нэмэлт, өөрчлөлт оруулах төслийг боловсруулж, Засгийн газрын хуралдаанаар хэлэлцүүлнэ.
261.4.Засгийн газрын тусгай үнэт цаасны үлдэгдлийг Төсвийн тогтвортой байдлын тухай хуулийн 6.1.4-т заасан төсвийн тусгай шаардлагад оруулахгүйгээр улсын нийт өрийн статистикт тусгай ангиллаар ил тод тайлагнана.”
2 дугаар зүйл.Өрийн удирдлагын тухай хуулийн 14 дүгээр зүйлийн 14.4 дэх хэсгийн “Макро эдийн засгийн голлох үзүүлэлтийн хэлбэлзлээс” гэсний дараа “болон энэ хуулийн 261 дүгээр зүйлд зааснаар Төв банкны өөрийн хөрөнгийн дутагдлыг нөхөхөөс” гэж, 26 дугаар зүйлийн 26.1 дэх хэсгийн  “12.1.1, 12.1.4-12.1.6 ” гэсний дараа “, 12.1.8” гэж тус тус нэмсүгэй.
3 дугаар зүйл.Энэ хуулийг Төв банк /Монголбанк/-ны тухай хуульд нэмэлт, өөрчлөлт оруулах тухай 20... оны ... дугаар сарын ...-ны өдрийн хууль хүчин төгөлдөр болсон өдрөөс эхлэн дагаж мөрдөнө.

ТӨСВИЙН ТУХАЙ ХУУЛЬД НЭМЭЛТ 
ОРУУЛАХ ТУХАЙ

1 дүгээр зүйл.Төсвийн тухай хуульд доор дурдсан агуулгатай дараах заалт нэмсүгэй:
1/27 дугаар зүйлийн 27.1.11 дэх заалт:
“27.1.11.төрөөс мөнгөний бодлогын талаар баримтлах үндсэн чиглэлд заасан үзүүлэлтийг тусгасан байх.”
2/32 дугаар зүйлийн 32.2.23 дахь заалт:
“32.2.23.Төв банкны өөрийн хөрөнгийн дутагдлын хэмжээ, түүнийг нөхөх Засгийн газрын тусгай үнэт цаасны хэмжээ, нөхцөл.”
2 дугаар зүйл.Төсвийн тухай хуулийн 8 дугаар зүйлийн 8.1.1 дэх заалтын “дунд хугацааны төсвийн хүрээний мэдэгдлийн төслийг” гэсний дараа “Монголбанкны өөрийн хөрөнгийн дутагдлын хэмжээ, түүнийг нөхөхөд шаардлагатай мөнгөн хөрөнгө, эсвэл Засгийн газрын тусгай үнэт цаасны  хэмжээ,” гэж, мөн зүйлийн 8.1.2 дахь заалтын  “жил бүрийн 03 дугаар сарын 15-ны өдрийн дотор,” гэсний дараа “Монголбанк өөрийн хөрөнгийн дутагдлыг нөхөх шаардлагатай хөрөнгийн хэмжээг тооцож, нөхөх арга хэмжээний үндэслэл, саналын хамт жил бүрийн 04 дүгээр сарын 01-ний өдрийн дотор” гэж нэмсүгэй.
3 дугаар зүйл.Энэ хуулийг Төв банк /Монголбанк/-ны тухай хуульд нэмэлт, өөрчлөлт оруулах тухай 20... оны ... дугаар сарын ...-ны өдрийн хууль хүчин төгөлдөр болсон өдрөөс эхлэн дагаж мөрдөнө.

АШИГТ МАЛТМАЛЫН ТУХАЙ ХУУЛЬД НЭМЭЛТ, ӨӨРЧЛӨЛТ
ОРУУЛАХ ТУХАЙ
1 дүгээр зүйл.Ашигт малтмалын тухай хуулийн 46 дугаар зүйлийн 46.4 дэх хэсгийн “тусгай зөвшөөрөл эзэмшигч нь” гэсний дараа “алтнаас бусад” гэж нэмсүгэй.
2 дугаар зүйл.Ашигт малтмалын тухай хуулийн 35 дугаар зүйлийн 35.6 дахь хэсгийн “тухайн санхүүгийн жилдээ багтааж тушаана” гэснийг “Монголбанк, түүнээс эрх олгосон банканд худалдана” гэж, 47 дугаар зүйлийн 47.3.2 дахь заалтын “5.0” гэснийг “2.5” гэж тус тус өөрчилсүгэй.
3 дугаар зүйл.Энэ хуулийг Төв банк /Монголбанк/-ны тухай хуульд нэмэлт, өөрчлөлт оруулах тухай 20... оны ... дугаар сарын ...-ны өдрийн хууль хүчин төгөлдөр болсон өдрөөс эхлэн дагаж мөрдөнө.

